
.. ಶ್ರೀರಮಣಹೃದಯಂ ..

.. ಗ್ರಂಥಾವತರಣಂ ..

ಹೃದ್ಗೇಹೇಽಹಮಹಂತಯಾಖಿಲವಪುಷ್ಯಂತಃ ಸ್ಫುರನ್ ಸರ್ವದಾ
ನೈಜಾನಾಂ ನಿಜತತ್ತ್ವರೂಪಮಮೃತಂ ಸಂದರ್ಶಯಿಷ್ಯನ್ ಸ್ವಯಂ .

ಪ್ರೇಮ್ಣಾ ಸ್ವೀಕೃತವಾನಜೋ ನರವಪುರ್ಯೋಽಸೌ ಗುರೂಣಾಂ ಗುರುಃ
ವಂದೇ ಶ್ರೀರಮಣಾಭಿಧಂ ಮುನಿವರಂ ತಂ ಸ್ವಾತ್ಮನಾಥಂ ಪರಂ .. 1..

ಪ್ರೇಮ್ಣಾ ಯಂ ರಮಣೋ ಮುನಿರ್ವ್ಯರಚಯದ್ ಗ್ರಂಥಂ ನಿಜಾನಾಂ ಮುದೇ
ದ್ರಾವಿಡ್ಯಾ ನಿಜತತ್ತ್ವರೂಪಮಮೃತಂ ಸಂದರ್ಶಯಂತಂ ಸ್ಫುಟಂ .

ತಚ್ಛಕ್ತ್ಯಾ ತಮನೂದ್ಯ ಕೋಽಪಿ ವಿನತಶ್ಚಕ್ರೇ ತದೀಯಃ ಕೃತಿಂ
ಗೈರ್ವಾಣ್ಯಾ ಸರಲಾಮಿಮಾಂ ರಮಣಹೃನ್ನಾಮ್ನೀಂ ಮನಶ್ಶಾಂತಯೇ .. 2..

ಯಾಽಗಮ್ಯಾ ವಚಸೋ ಧಿಯೋಽಪಿ ಪದವೀ ನಿರ್ವಾಸನಾ ಚಿನ್ಮಯೀ

ಶ್ರೀರಮಣಹೃದಯಂ

ಗತ್ವಾ ಯಾಂ ನ ನಿವರ್ತತೇ ಮುನಿವರಸ್ತಸ್ಯಾಂ ದಿಶನ್ ನಿರ್ವೃತಿಂ .

ಸದ್ಯಶ್ಚಾಪಿ ದದನ್ಮುದಂ ವಿಜಯತೇ ಸಂವಿನ್ಮಯೋ ಭಾಸ್ಕರಃ
ಸಂಸೇವ್ಯಃ ಸತತಂ ಮುಮುಕ್ಷುಭಿರಯಂ ಗ್ರಂಥೋ ಮುನೀಶೋದಿತಃ .. 3..
.. ಮಂಗಲಂ ..

ಅಸ್ತೀತ್ಯಸ್ಮಿನ್ ಕಥಂ ಧೀರ್ಭವತಿಯದಿ ನ ಸತ್ ? ತದ್ವಿಭಿನ್ನಾ ನು ಸಚ್ಚಿತ್ ?

ಸತ್ಯಂ ನಿಶ್ಚಿಂತನಂ ತದ್ಭವತಿ ಹೃದಿಯತಸ್ತಸ್ಯ ಹೃನ್ನಾಮಕಸ್ಯ .
ಧ್ಯಾತಾ ಕೋ ವಾಸ್ತಿ ಭಿನ್ನೋ ?ಭವತಿ ಚ ತದಿದಂ ಧ್ಯಾನಗಮ್ಯಂ ಕಥಂ ತು ?

ತಸ್ಯ ಧ್ಯಾನಂ ಹೃದಂತಃ ಪ್ರಶಮಿತಮನಸಾ ತನ್ಮಯತ್ವೇನ ನಿಷ್ಠಾ .. 4..
ಮೃತ್ಯೋರ್ಬಿಭ್ಯತಿ ಯೇ ಭೃಶಂ ಸುಮನಸಃ,ಸರ್ವಾಂತರಂ ತೇ ಶಿವಂ
ಯಾಂತೀಶಂ ಶರಣಂ ಪರಂ ವಿರಹಿತಂ ಮೃತ್ಯುದ್ಭವಾಭ್ಯಾಂ ಸ್ವಯಂ .

ಸಾಕಂ ತನ್ಮಮತಾಭಿರೇತಿ ನಿಧನಂ ತೇಷಾಮಹಂತಾ ತತಃ
ಸ್ಯಾತ್ ತೇಷಾಂ ಮರಣಸ್ಯ ಧೀಃ ಕಿಮು ಪದೇ ನಿತ್ಯೇ ಗತಾನಾಂ ಸ್ಥಿತಿಂ .. 5..

.. ವಿವೇಕಪ್ರಕರಣಂ ..

ಪಶ್ಯಾಮೋ ಭುವನಂಯತೋ,ಭವತಿ ಸತ್ ತನ್ಮೂಲಮೇಕಂ ಪರಂ
ಯಚ್ಛಕ್ತೇಃ ಪರಿಣಾಮಭೂತಮಖಿಲಂ;ನೈತದ್ವಿವಾದಾಸ್ಪದಂ .

ಆಖ್ಯಾರೂಪಮಯಂ ಚ ಚಿತ್ರಮಿದಮಪ್ಯಾಧಾರವಸ್ತ್ರಂ ದ್ಯುತಿಃ
ದ್ರಷ್ಟಾ ಚೇತಿ ಚತುಷ್ಟಯಂ ಸ ಪರಮೋಯಃ ಸ್ವಾತ್ಮಭೂತೋ ಹೃದಿ .. 6..

ವಿಶ್ವಂ ಜೀವಪರೌ ವದೇತ್ ಪ್ರಥಮತಃ ಸರ್ವಂ ಜಗತ್ಯಾಂ ಮತಂ
ಏಕಂ ಸತ್ ತ್ರಿವಿಧಂ ಪ್ರತೀಯತ ಇತಿ, ತ್ರೀಣ್ಯೇವ ತಾನೀತ್ಯಪಿ .

ವಾದೌ ಯಾವದಹಂ ಮತಿರ್ವಪುಷಿ; ತಾಂ ಹಿತ್ವಾ ತು ಸಮ್ಮೋಹಿನೀಂ
ಸ್ವಸ್ಮಿನ್ನೇವ ಪದೇ ಸ್ಥಿತಿರ್ಭವತಿಯಾ ಸರ್ವೋತ್ತಮಾ ಸೈವ ಹಿ .. 7..

ವಾದೈಃ ಕಿಂ ಭವಿತಾ ಜಗದ್ಭವತಿ ಸನ್ಮಿಥ್ಯಾಭ್ರಮಶ್ಚಿಜ್ಜಡಂ
ಆನಂದಂ ನನು ದುಃಖಮೇವ ತದಿತಿ ? ತ್ಯಕ್ತ್ವಾ ಸಮಸ್ತಂ ಜಗತ್ .

ಸ್ವಾತ್ಮಾನಂ ಸಮವೇತ್ಯ ಸತ್ಯಮಮಲಂ ದ್ವೈತೈಕ್ಯವಾದಾತಿಗೇ
ಯಾಹಂತಾರಹಿತಾ ಸ್ಥಿತಿರ್ನಿಜಪದೇ ಸರ್ವಾದೃತಾ ಸೈವ ಹಿ .. 8..

ರೂಪೀ ಸ್ವೋ ಯದಿ ರೂಪಮಸ್ತು ಜಗತೋ ರೂಪಂ ಪರಸ್ಯಾಪ್ಯುತ
ವೀಕ್ಷಾ ಕೇನ ಕಥಂ ಚ ರೂಪರಹಿತಃ ಸ್ವಾತ್ಮಾ ಯದಿ ಸ್ಯಾದ್ವದ ? .

ದೃಶ್ಯಂ ಕಿಂ ನು ದೃಶೋಽನ್ಯಥಾ ವದ ಭವೇದ್ ?ದೃಕ್ ಸಾ ಸ್ವ ಏವಂ ಸ್ವಯಂ
ನಿಸ್ಸೀಮಾ ನಿರುಪಾಧಿಕಾ ಚಿತಿಮಯೀ ಸಾ ನಿಷ್ಪ್ರಪಂಚಾದ್ವಯಾ .. 9..

ದೇಹೋ ಯನ್ನಿಖಿಲಸ್ಯ ಚಾಪಿ ಭುವನೇ ಸ್ಯಾತ್ ಪಂಚಕೋಶಾತ್ಮಕಃ
ಕೋಶಾನಾಮಪಿ ಪಂಚಕಂ ತತ ಇದಂ ದೇಹಾಭಿಧಾನಂ ಭವೇತ್ .

ಸತ್ಯೇವಂ ವದ ದೇಹತಃ ಕಿಮು ಜಗದ್ಭಿನ್ನಂ ಭವೇತ್ ತತ್ತ್ವತಃ ?

ಶ್ರೀರಮಣಹೃದಯಂ

ಕಿಂ ಕೇನಾಪಿ ಚ ವೀಕ್ಷಿತಂ ಜಗದಿದಂ ದೇಹಂ ವಿನಾ ಪ್ರೋಚ್ಯತಾಂ .. 10..

ಶಬ್ದಾದೀನ್ ವಿಷಯಾನ್ ವಿಹಾಯ ಜಗತೋ ರೂಪಂ ಭವೇನ್ನೋ ಪೃಥಕ್
ಏವಂ ಧೀಂದ್ರಿಯಪಂಚಕಸ್ಯ ವಿಷಯೋ ನಿಶ್ಶೇಷಮೇತಜ್ಜಗತ್ .

ಏತೈಃ ಪಂಚಭಿರಿಂದ್ರಿಯೈರ್ಜಗದಿದಂ ಹ್ಯೇಕಂ ಮನೋ ಬುಧ್ಯತೇ
ಸತ್ಯೇವಂ ಮನಸೋ ಜಗತ್ ಕಥಯ ಕಿಂ ಭಿನ್ನಂ ಭವೇತ್ ತತ್ತ್ವತಃ? .. 11..
ವಿಶ್ವಂ ಬುದ್ಧಿರಿತಿ ದ್ವಯಂ ಸಮುದಿಯಾಲ್ಲೀಯೇತ ಚಾಪ್ಯೇಕವತ್
ಏವಂ ಸತ್ಯಯಿ ಭಾಸ್ಯತೇ ಜಡಮಿದಂ ವಿಶ್ವಂ ಧಿಯೈವಾಖಿಲಂ .

ಯಸ್ಮಿಂಸ್ತದ್ದ್ವಿತಯಸ್ಯ ಜನ್ಮವಿಲಯೌ ಭಾಸ್ವತ್ಯನಸ್ತೋದಯೇ
ಸಜ್ಜಾನೀಹಿ ತದೇವ ಪೂರ್ಣಮಮಲಂ ಚಿದ್ರೂಪಕಂ ಕೇವಲಂ .. 12..

ರೂಪೇ ಕುತ್ರಚಿದಾಖ್ಯಯಾಪಿ ಚ ಕಯಾಽಪ್ಯಾರಾಧನಂ ಭಕ್ತಿತೋ
ರೂಪಾಖ್ಯಾರಹಿತಸ್ಯ ಯದ್ಯಪಿ ಭವೇತ್ ತಸ್ಯೇಕ್ಷಣಾಯ ಕ್ರಮಃ .
ತತ್ತ್ವೇ ತಸ್ಯ ನಿಜಂ ಚ ವೀಕ್ಷ್ಯ ವಿಲಯಂ ಗತ್ವಾಪಿ ತಸ್ಮಿನ್ ಪರೇ
ತೇನಾಭಿನ್ನತಯಾ ಸ್ಥಿತಿರ್ನಿಜಪದೇ ವೀಕ್ಷಾ ಭವೇತ್ ತತ್ತ್ವತಃ .. 13..
ಸಂಶ್ರಿತ್ಯ ಪ್ರಭವಂತ್ಯಹಮ್ಮತಿಮಿಮಾಂ ಸರ್ವಾಸ್ತ್ರಿಪುಟ್ಯಸ್ತಥಾ
ದ್ವಂದ್ವಾನ್ಯಪ್ಯುತ ಸಂಭವಂತಿ; ತದಹನ್ನಾಮಾ ಭವೇತ್ ಕೋ ನ್ವಿತಿ .

ಅನ್ವೇಷಾದ್ ಹೃದಯಂ ಪ್ರವಿಶ್ಯ ಯದಿ ತತ್ತತ್ತ್ವಂ ಸಮಾಲೋಕಯೇತ್
ಸರ್ವಂ ತದ್ವಿಗಲೇತ್ ಸ್ವಯಂ,ಸ ಚ ಭವೇಜ್ಜ್ಞಾನೀ,ಸ ನೈತಿ ಭ್ರಮಂ .. 14..

ಅಜ್ಞಾನಾನ್ನ ಪೃಥಕ್ ಕದಾಪಿ ಜಗತಿ ಜ್ಞಾನಂ ಭವೇತ್ ಕುತ್ರಚಿತ್
ನಾಜ್ಞಾನಂ ಚ ಕದಾಪಿ ಕಸ್ಯಚಿದಪಿ ಜ್ಞಾನಾತ್ ಪೃಥಕ್ ಸಂಭವೇತ್ .

ಅನ್ವೇಷಾದಹಮಿತ್ಯಯಂ ಭವತಿ ಕೋ ಯಸ್ಯೋಭಯಂ ಸ್ಯಾದಿತಿ
ಮೂಲಾತ್ಮಾವಗತಿಃ ಸ್ವಯಂ ಸಮುದಿತಾ ಜ್ಞಾನಂ ಭವೇನ್ನೇತರತ್ .. 15..

ಜ್ಞಾತಾರಂ ಸ್ವಮಜಾನತೋಽನ್ಯವಿಷಯಜ್ಞಾನಂ ಭವೇ ಯದ್ಭವೇತ್
ಜ್ಞಾನಂ ತದ್ಭವಿತಾ ಕಥಂ ನು ಕಥಯ?ಜ್ಞಾನಸ್ಯ ಚಾನ್ಯಸ್ಯ ಚ .

ಆಧಾರೋಽಹಮಿತೀಹಯೋ ಭವತಿ, ತತ್ತತ್ತ್ವಂ ವಿಜಾನಾತಿ ಚೇತ್
ಅಜ್ಞಾನೇನ ಸಮಂ ತದಾ ಪ್ರವಿಲಯಂ ತಾನಂ ಚ ಗಚ್ಛೇದಿದಂ .. 16..

ಜ್ಞಾನಾಜ್ಞಾನವಿವರ್ಜಿತಂ ಭವತಿಯಜ್ಜ್ಞಾನಂ ವಿಜಾನೀಹಿ ತತ್
ಜ್ಞಾನಂ ವೈಷಯಿಕಂ ತ್ವವೇಹಿ ಕಿಮಪಿ ಜ್ಞಾನಂಯಥಾರ್ಥಂ ನ ಹಿ .

ಜ್ಞಾತೃಜ್ಞೇಯವಿವರ್ಜಿತೋ ವಿಲಸತಿ ಹ್ಯಾತ್ಮಾ ಸದೈಕಃ ಸ್ವಯಂ
ಜ್ಞಾನಾತ್ಮೈವ ಭವತ್ಯಸೌ;ನ ಸ ಭವೇಚ್ಛೂತ್ಯಾತ್ಮಕಃ ಕರ್ಹಿಚಿತ್ .. 17..

ಆತ್ಮಾ ಜ್ಞಾನಮಯೋಯ ಏಷ ಗದಿತಸ್ಸತ್ಯಸ್ಸ ಏವಾದ್ವಯೋ
ಜ್ಞಾನಂ ನಾಮ ಬಹುಪ್ರಕಾರಮಿದಂ ತ್ವಜ್ಞಾನಮೇವಾಖಿಲಂ .

ಸ್ವಸ್ಮಾಜ್ಜ್ಞಾನಮಯಾತ್ ಸತಸ್ತ್ವಸದಿದಂ ನೋ ಭಿದ್ಯತೇ ಕರ್ಹಿಚಿತ್
ನಾನಾಸಂತ್ಯಪಿ ಭೂಷಣಾನಿ ಕಥಯ ಸ್ವರ್ಣಾತ್ ಸತೋಽನ್ಯಾನಿ ಕಿಂ? .. 18..
ಭಾತಿ ತ್ವಂ ಸ ಇತಿ ದ್ವಯಂ,ಸಮುದಿತಾಹಧೀಃ ಶರೀರೇ ಯದಾ
ತತ್ತ್ವಂ ಕಿಂ ನ್ವಹಮೋ ಮಮೇದಿತಿ ಧಿಯಾ ಸ್ವಾನ್ವೇಷಣೇನ ಸ್ವಯಂ .

ನೀತೇಽಸ್ಮಿನ್ನಿಧನಂ,ಸಮಂ ತದಿತರಪ್ರಜ್ಞೇ ತತೋ ನಶ್ಯತೋಃ
ಯದ್ಭಾತ್ಯೇಕತಯಾ ತದಾ, ಗಣಯ ತತ್ ತತ್ತ್ವಂ ಭವೇದಾತ್ಮನಃ .. 19..
ಸಂಶ್ರಿತ್ಯೈವ ಹಿ ವರ್ತಮಾನಮುಭಯಂ ಭೂತಂ ಭವಿಷ್ಯತ್ ಸ್ಥಿತಂ
ಸ್ವೇ ಕಾಲೇಽಪಿ ಚ ವರ್ತಮಾನಮುಭಯಂ; ತದ್ವರ್ತಮಾನಂ ತ್ರಯಂ .

ಸತ್ಯೇವಂ ಪ್ರವಿಹಾಯ ಬೋಧಮಧುನಾ ಸದ್ವಸ್ತುನೋಽನ್ವೇಷಣಾತ್
ಭೂತಾಗಾಮವಿಚಾರಣಂ ಗಣನವತ್ ಸ್ಯಾದೇಕಸಂಖ್ಯಾಂ ವಿನಾ .. 20..

ಕಾಲೋ ದೇಶ ಇಮೌ ಪೃಥಕ್ ಕಿಮಹಮೋ?ಽಧೀನಾಸ್ತಯೋಃ ಸ್ಮೋ ವಯಂ
ದೇಹಾಃ ಸ್ಯಾಮಯದಿ ಸ್ವಯಂ; ಕಿಮು ವಯಂ ದೇಹಾ ಭವಾಮೋ ವದ .

ಸರ್ವತ್ರಾಪಿ ಚ ಸರ್ವದಾಪಿ ಚ ವಿಭಾತ್ಯಾತ್ಮಾ ಸಮಾನೋ ಯತಃ
ತಸ್ಮಾತ್ಸಂತಮವೇಹಿ ಕೇವಲಮಮುಂ ತೌ ದ್ವೌ ನಿಗೀರ್ಯ ಸ್ಥಿತಂ .. 21..

ಸ್ವೋ ದೇಹೋ ಭವತಿ ದ್ವಯೋರವಿದುಷೋ ವಿಜ್ಞಾತತತ್ತ್ವಸ್ಯ ಚ
ಸ್ವಂ ದೇಹಾವಧಿಕಂ ಪೃಥಕ್ ಪರವಿಭೋರಜ್ಞೋ ಜನೋ ಮನ್ಯತೇ .

ಜ್ಞಸ್ಯ ಸ್ವೋ ವಪುಷೋಽನ್ತರಹಿತೋಽಭಿನ್ನಃ ಪರಸ್ಮಾದ್ವಿಭೋಃ
ಭಾತ್ಯೇವಂ ಮಹತೀ ಭಿದಾಸ್ತಿ ಹಿ ತಯೋಃ ಸ್ವಜ್ಞಸ್ಯ ಚಾಜ್ಞಸ್ಯ ಚ .. 22..

ಸತ್ಯಂ ಹ್ಯೇವ ಜಗದ್ವಯೋರವಿದುಷೋ ವಿಜ್ಞಾತತತ್ತ್ವಸ್ಯ ಚ
ಸತ್ಯಂ ಯಾವದಿದಂ ಜಗತ್ ತು ಮನುತೇ ಸಜ್ಜ್ಞಾನಹೀನೋ ಜನಃ .
ಜ್ಞಸ್ಯಾಕಾರವಿಹೀನಮಸ್ಯ ನಿಖಿಲಸ್ಯಾಧಾರಭೂತಂ ಹಿ ಸತ್
ಭಾತ್ಯೇವಂ ಮಹತೀ ಭಿದಾಸ್ತಿ ಹಿ ತಯೋಸ್ಸಜ್ಜ್ಞಸ್ಯ ಚಾಜ್ಞಸ್ಯ ಚ .. 23..

ಮಧ್ಯೇ ದೈವಧಿಯೋರ್ಜಯಂ ಪ್ರತಿ ಭವೇತ್ ತೇಷಾಂ ವಿವಾದೇ ರತಿಃ
ಧೀದೈವದ್ವಿತಯಸ್ಯ ಮೂಲಮಹಮಿತ್ಯೇಕಂ ನ ಜಾನಂತಿಯೇ .

ಅನ್ವೇಷಾದವಗತ್ಯ ತತ್ತ್ವಮಹಮಸ್ತಾಭ್ಯಾಂ ವಿಮುಕ್ತೋ ಮುನಿಃ
ಸಂಸಕ್ತೋ ಭವಿತಾ ತಯೋಃ ಕಿಮು ಪುನಃ ಸ್ವಜ್ಞಾನಹೀನೋ ಯಯಾ .. 24..

ದ್ರಷ್ಟಾರಂ ಸ್ವಮುಪೇಕ್ಷ್ಯ ಪಶ್ಯತಿ ನರೋ ರೂಪಂ ಪರೇಶಸ್ಯ ಚೇತ್
ಸಾ ರೂಪಸ್ಯ ಮನೋಮಯಸ್ಯ ಹಿ ಭವೇದ್ವೀಕ್ಷಾ ನ ಸತ್ಯಾ ವಿಭೋಃ .
ತತ್ತ್ವಂ ಸ್ವಂ ಕಿಮು ನ ಪ್ರಪಶ್ಯತಿ ಪರಂ ತ್ವಸ್ಯೇಕ್ಷಕೋ ವಾ ಮುನಿಃ?
ನಷ್ಟಾಹಂಕೃತಿರೇಷ ಕಿಂಚಿದಪಿ ನೋ ಭಿನ್ನಃ ಪರಸ್ಮಾದ್ವಿಭೋಃ .. 25..
ವೀಕ್ಷಾ ಸ್ವಸ್ಯ ಪರಸ್ಯ ಚೇತಿ ಗದಿತಂ ಗ್ರಂಥೇಷು ವೀಕ್ಷಾದ್ವಯಂ

ತತ್ತತ್ತ್ವಂ ಕಿಮಿತಿ ಬ್ರವೀಮಿ;ಘಟತೇ ವೀಕ್ಷಾ ಕಥಂ ನ್ವಾತ್ಮನಃ? .
ಏಕತ್ವಾನ್ನ ಸ ವೀಕ್ಷ್ಯತೇ ಯದಿ,ಪರಂ ವೀಕ್ಷೇತ ಕೋ ವಾ ಕಥಂ?
ಈಶಸ್ಯೌದನಭಾವಮೇವ ಗಣಯ ಸ್ವೇಕ್ಷಾಂ ಪರೇಕ್ಷಾಮಪಿ .. 26..

ಚೈತನ್ಯದ್ಯುತಿಮೇಷ ಚಿನ್ಮಯತನುರ್ಮತ್ಯೈ ಪ್ರಯಚ್ಛನ್ ಸ್ವಯಂ
ಆತ್ಮತ್ವೇನ ಸದೈವ ಭಾತಿ ಹಿ ಮತೇರಂತಸ್ತುರೀಯಶ್ಶಿವಃ .
ತತ್ ತಸ್ಮಿನ್ ವಿನಿಯೋಜನಂ ಹೃದಿ ಮತೇರಂತರ್ಮುಖೀಕೃತ್ಯ ತಾಂ
ಹಿತ್ವಾ ತಂ ಪ್ರಭವೇತ್ ಕಥಂ ವದ ಪರಂ ಮತ್ಯೈವ ಮಂತುಂ ನರಃ .. 27..
..ಸಾಧನಪ್ರಕರಣಂ ..

ಚೈತನ್ಯೇನ ವಿವರ್ಜಿತಂ ವಪುರಿದಂ ನಾಹಂಕರೋತಿ ಸ್ವಯಂ
ಬ್ರೂತೇ ನೈವ ಕದಾಪಿ ಕೋಽಪಿ ಭುವನೇ ನಾಸಂ ಸುಷುಪ್ತಾವಿತಿ .

ಸರ್ವಂ ಚಾಪ್ಯುದಿಯಾದಿದಂ ಸಮುದಿತೇ ತ್ವಸ್ಮಿನ್ನಹನ್ನಾಮಕೇ
ತದ್ಬುದ್ಧ್ಯಾ ಶಿತಯಾ ಕುತೋಽಯಮುದಿಯಾದಿತ್ಯೇವಮನ್ವೇಷಯ .. 28..

ಬ್ರೂಯಾನ್ನಾಹಮಿತಿ ಸ್ವಯಂ ಜಡವಪುಃ,ಸತ್ಯಾ ಚಿತಿರ್ನೋದಿಯಾತ್
ತನ್ಮಧ್ಯೇ ತು ವಪುಃ ಪ್ರಮಾಣಮಹಮಿತ್ಯಾವಿರ್ಭವೇತ್ ಕಿಂಚನ .

ಏತದ್ಧ್ಯೇವ ಭವೇನ್ಮನೋ ಜಡಚಿತೋರ್ಗ್ರಂಥಿರ್ಭವೋಽಹಂಕೃತಿಃ
ಬಂಧಃ ಸೂಕ್ಷ್ಮಶರೀರಮೇತದುದಿತಂ ಜೀವಸ್ಯ ತತ್ತ್ವಂ ಸ್ವಯಂ .. 29..

ಧೃತ್ವಾ ರೂಪಮುದೇತಿ ಚ ಸ್ಥಿತಿಮುತ ಪ್ರಾಪ್ನೋತಿ ರೂಪಗ್ರಹಾತ್
ಧೃತ್ವಾ ರೂಪಮುತೋಪಭುಜ್ಯ ವಿಷಯಾನುಚ್ಚೈಸ್ತಮಾಂ ವರ್ಧದೇ .

*ಸಂಸಾರೇ ಬತ ವರ್ಧತೇ ಚ ನಿತರಾಂ ರೂಪಾಶನೋ ನಿತ್ಯಶಃ . -ಇತಿ ಪಾಠಾಂತರಃ
ಹಿತ್ವಾ ರೂಪನುಪಾದದೀತ ನವಮಪ್ಯನ್ವಿಷ್ಯತೇ ಚೇತ್ ತದಾ
ಧಾವೇದ್ರೂಪವಿಹೀನ ಏಷ ಸಹಸಾಹಂತಾಪಿಶಾಚೋ ಧ್ರುವಂ .. 30..

ಏತಸ್ಮಿನ್ನಹಮಾಖ್ಯಕೇ ಸಮುದಿತೇ ಸರ್ವಂ ಜಗಚ್ಚೋದಿಯಾತ್
ನೋ ಚೇದಸ್ತ್ಯಹಮಿತ್ಯಯಂ ನ ಚ ಭವತ್ಯೇತಜ್ಜಗತ್ ಕಿಂಚನ .

ತತ್ಸರ್ವಂ ಹ್ಯಹಮಾಖ್ಯಕಃ ಸ್ವಯಮತಃ ಕೋಽಸೌ ಕುತಸ್ಸಂಭವೇತ್
ಇತ್ಯೇವಂ ನಿಜಮಾರ್ಗಣಂ ಭವತಿಯತ್ ತತ್ ಸರ್ವಹಾನಂ ಭವೇ .. 31..

ತತ್ರ ಸ್ಯಾಮ ಹಿ ತದ್ವಯಂ ಭವತಿ ನೋ ಯತ್ರೋದಯೋಽಹಂಕೃತೇಃ
ಚೇತಸ್ತು ಪ್ರವಿಶೇದಹಂಜನಿಭುವಂ ನೋ ಚೇದಹಂತಾ ಕಥಂ .

ನೀಯೇತಾಪುನರುದ್ಭವಾಂ ಮೃತಿಮಿಯಂ ನೀತಾ ತಥಾಂತಂ ನ ಚೇತ್
ಸಾಧ್ಯಾ ನಸ್ಸಹಜಾ ಸ್ಥಿತಿಃ ಕಥಮಸೌಯಸ್ಯಾಂ ವಯಂ ತತ್ ಸ್ವಯಂ? .. 32..
ಯತ್ಕಿಂಚಿತ್ ಸಲಿಲಾಶಯೇ ನಿಪತಿತಂ ಚಿನ್ವನ್ನಿಮಜ್ಜೇದ್ಯಥಾ
ತದ್ವದ್ವಾಗನಿಲೌ ನಿಯಮ್ಯ ಜಗತಶ್ಚಿಂತಾಂ ವಿಹಾಯಾಖಿಲಾಂ .

ಅನ್ವೇಷಾದುದಿಯಾತ್ ಕುತೋಽಹಮಿತಿ ಧೀರಿತ್ಯೇವಮೇಕಾಗ್ರಯಾ
ಬುದ್ಧ್ಯಾಂತರ್ಹೃದಯೇ ನಿಮಜ್ಜ್ಯ ವಿಮಲಂ ವಿದ್ಯಾತ್ ಸ್ವತತ್ತ್ವಂ ಪರಂ .. 33..

ರುಧ್ವಾ ವಾಙ್ಮನಸೀ ಉಭೇ,ಚಿತಿರಹಂರೂಪಾ ಕ್ವ ಭಾತೀತ್ಯಲಂ
ಬುದ್ಧ್ಯಾನ್ವಿಷ್ಯ ನಿಮಜ್ಜನಂ ಹೃದಿ ನಿಜಜ್ಞಾನಾಪ್ತಯೇ ಸಾಧನಂ .

ದೇಹೋ ನಾಯಮಹಂ ಸ್ವಯಂ ತದಹಮಿತ್ಯೇವಂ ನಿದಿಧ್ಯಾಸನಂ
ಅನ್ವೇಷಾಂಗಮವೇಹಿ; ಕಿಂ ನು ಭವಿತಾ ಸೋಽಯಂ ವಿಚಾರೋ ನಿಜಃ? .. 34..
..ಅನುಭವಪ್ರಕರಣಂ ..

ಕೋಽಹಂ ಸ್ಯಾಮಿತಿ ಮಾರ್ಗಣೋದ್ಯಮವಶಾದಂತರ್ಮುಖೇ ಮಾನಸೇ
ಹೃಲ್ಲೀನೇ ಸತಿ,ಲಜ್ಜಯಾ ನತಮುಖೇ ಚಾಸ್ಮಿನ್ನಹನ್ನಾಮಕೇ .

ಚೈತನ್ಯಂ ವಿಮಲಂ ತದಾಹಮಹಮಿತ್ಯಾಭಾತಿ ಕಿಂಚಿತ್ ಸ್ವಯಂ
ಮಿಥ್ಯಾಹಂ ನ ಹಿ ತತ್,ಸದೇವ ಪರಮಂ ಪೂರ್ಣಂ ಸ್ವತತ್ತ್ವಂ ಶಿವಂ .. 35..

ಕರ್ತವ್ಯಂ ಕಿಮಿಹಾಸ್ತ್ಯಮುಷ್ಯ ಕೃತಿನೋಽಹಂತಾಂ ಗ್ರಸಿತ್ವೋದಿತೇ
ಭಾವೇ ಸ್ವೇ ಮುದಿತಸ್ಯ ತನ್ಮಯತಯಾ ಶಾಂತೇ ತುರೀಯೇ ಶಿವೇ .

ಸ್ವಾನ್ಯತ್ ಕಿಂಚನ ವೇತ್ತಿ ನೋ ನಿಜಪದೇ ನಿಷ್ಠಾಂ ಗತೋಽಸೌ ಯತೋ
ಮಂತುಂ ತಾಂ ಪದವೀಂ ನರೋ ವದ ಕಥಂ ನಿರ್ಮಾನಸೀಂ ಶಕ್ನುಯಾತ್? .. 36..

ನಿಷ್ಠಾಂ ತತ್ ತ್ವಮಸೀತಿ ವೇದಶಿರಸಾ ದಿಷ್ಟಾಮಲಬ್ಧ್ವಾ ನಿಜಾಂ
ಕೋಽಹಂ ಸ್ಯಾಮಿತಿ ಮಾರ್ಗಣೇನ ಹೃದಯಂ ಬುದ್ಧ್ಯಾ ಪ್ರವಿಶ್ಯ ಸ್ವಯಂ .

ಧೀರ್ದೌರ್ಬಲ್ಯವಶಾತ್ ಕರೋತಿ ಮನುಜೋ ಧ್ಯಾನಂ ತದೇವಾಸ್ಮ್ಯಹಂ
ನೋ ದೇಹೋಽಹಮಿತಿ;ಸ್ವಯಂ ತದನಿಶಂ ಭಾತ್ಯಾತ್ಮರೂಪೇಣ ಹಿ .. 37..

ಹಾಸಾರ್ಹಂ ಭವತಿ ದ್ವಯಂ ಚ, ಗದಿತಂ ಜಾನೇ ನ ಮಾಮಿತ್ಯಹಂ
ಜಾನೇ ಮಾಮಿತಿ ಚೋದಿತಂ;ವಿಷಯತಾಂ ಸ್ವಸ್ಯೈವ ನೇತುಂ ಸ್ವಯಂ .

ಆತ್ಮಾನಂ, ಕಿಮು ಕತ್ಯಚಿದ್ವದ ಭವೇದಾತ್ಮದ್ವಯಂ ಕುತ್ರಚಿತ್?

ಆತ್ಮೈಕೋ ಭವತೀತಿ ವಿದ್ಧ್ಯನುಭವಾಲ್ಲೋಕೇ ಸಮಸ್ತಸ್ಯ ಚ .. 38..

ಆತ್ಮತ್ವೇನ ಸಮಸ್ತಜಂತುಷು ಸದಾ ಸತ್ಯಂ ಹೃದಂತಃ ಸ್ಫುರತ್
ಅನ್ವೇಷಾದವಗತ್ಯ ತನ್ಮಯತಯಾ ನಿಷ್ಠಾಮಲಬ್ಧ್ವಾ ನಿಜಾಂ .

ಸತ್ ಕಿಂಚಿದ್ಭವತೀತಿ ನೇತಿ ತದಿದಂ ರೂಪೀತಿ ನೇತ್ಯೇಕಕಂ
ದ್ವೇಧಾ ನೋಭಯಥೇತಿ ವಾ ವಿವದತೇ ಮಾಯಾಭಿಭೂತೋ ಜನಃ .. 39..
ಸಿದ್ಧಂ ಸ್ವಂ ಸಮವೇತ್ಯ ತನ್ಮಯತಯಾ ನಿಷ್ಠಾ ಭವೇದ್ಯಾ ನಿಜಾ
ಸಿದ್ಧಿಸ್ಸೈವ ಹಿ;ಸಿದ್ಧಯಸ್ತದಿತರಾಃ ಸ್ವಪ್ನೋಪಲಬ್ಧಾ ಇವ .

ಸ್ವಪ್ನಾರ್ಥಃ ಕಿಮು ಸನ್ ಪ್ರಬೋಧಸಮಯೇ?ಮುಕ್ತೋಽನೃತಾದಂತತೋ
ನಿಷ್ಠಾಮೇತ್ಯ ಸತಿ ಸ್ವಯಂ ಮುನಿವರಃ ಕಿಂ ತಾಸುಮೋಹಂ ವ್ರಜೇತ್ .. 40..

6 sanskritdocuments.org



ಶ್ರೀರಮಣಹೃದಯಂ

ದೇಹೋಽಸ್ಮೀತ್ಯುದಿಯಾನ್ನರಸ್ಯ ಧಿಷಣಾಯಾವತ್ ತು ನಾಹಂ ವಪುಃ
ತದ್ಧ್ಯಸ್ಮೀತ್ಯನುಚಿಂತನಂ ಹಿತಕರಂ ತಾದಾತ್ಮ್ಯನಿಷ್ಠಾಪ್ತಯೇ .

ಕುರ್ಯಾದ್ ಧ್ಯಾನಮಿದಂ ಕಿಮರ್ಥಮನಿಶಂ?ಧ್ಯಾಯೇನ್ನರೋಽಸ್ಮೀತಿ ಕಿಂ
ಲೋಕೇ ಕೋಽಪಿ ನರೋ?ವಯಂ ಹಿ ಸತತಂ ಸತ್ಯಂ ತದೇವ ಸ್ವಯಂ .. 41..

ಯಾವತ್ಸಾಧಕತಾ ನರಸ್ಯ ಭವತಿ ದ್ವೈತಂ ಯಥಾರ್ಥಂ ಭವೇತ್
ಸಾಧ್ಯೇ ತ್ವದ್ವಯತೇತಿ ಚಾಪಿ ಗದಿತಂ ನೋ ಸತ್ಯಮುಕ್ತಂ ಭವೇತ್ .

ಅನ್ವಿಷ್ಯನ್ನಪಿ ಸಾದರಂ ಚ ದಶಮಂ ನಷ್ಟತ್ವಬುದ್ಧ್ಯಾ ಸ್ವಯಂ
ಸ್ವಂ ಲಬ್ಧ್ವಾಪಿ ಚ ಕೋ ಬಭೂವ ದಶಮಾದನ್ಯಃ ಕಥಾಯಾಮಸೌ .. 42..

ಕರ್ತಾತ್ಮಾ ಸ್ವಯಮೇವ ಚೇತ್ ಕೃತಿಫಲಂ ಭುಂಜೀತ ಸೋಽಯಂ ಸ್ವಯಂ
ಕರ್ತಾಹಂ ಕ ಇತಿ ಸ್ವಮಾರ್ಗಣವಶಾಜ್ಜಾನಾತಿ ಚೇತ್ ಸ್ವಂ ವಿಭುಂ .

ಕರ್ತೃತ್ವಂ ವಿಗಲೇದ್ಯತೋ,ವಿಗಲಿತಂ ತೇನೈವ ಸಾಕಂ ಭವೇತ್
ಕರ್ಮಾಪಿ ತ್ರಿವಿಧಂ ಸ್ವಯಂ;ಸ್ಥಿತಿಮಿಮಾಂ ನಿತ್ಯಾಂ ವಿಮುಕ್ತಿಂ ವಿದುಃ .. 43..
ಬದ್ಧೋಽಸ್ಮೀತಿ ಮತಿರ್ಭವೇದ್ಯದಿ ತದಾ ಮುಕ್ತೇರ್ಮತಿಶ್ಚೋದಿಯಾತ್
ಬದ್ಧೋಽಹಂ ಕ ಇತಿ ಸ್ವಮಾರ್ಗಣವಶಾತ್ ಸ್ವೇ ನಿತ್ಯಮುಕ್ತೇ ಸ್ವಯಂ .

ಶಿಷ್ಟೇ ಸತ್ಯಜರೇಽಮರೇ ವದ ಭವೇದ್ಬಂಧಸ್ಯ ಚಿಂತಾ ಕಥಂ?
ಸಾ ನೋ ಚೇದಿದುಯಾತ್, ತದಾಸ್ಯ ಕೃತಿನೋಮೋಕ್ಷಸ್ಯ ಚಿಂತಾ ಕಥಂ .. 44..

ಮುಕ್ತೀ ರೂಪವತೀತಿ ರೂಪರಹಿತಾ ಸೇತಿ ದ್ವಿಧಾ ಸೇತ್ಯಪಿ
ವಾದಾ ಯೇ ಮತಿಭೇದತೋಽತ್ರ ವಿಷಯೇ ತತ್ತ್ವಂ ಬ್ರವೀಮಿ ಸ್ಫುಟಂ .

ಯೋಽಹನ್ನಾಮಕ ಏವಮತ್ರ ವಿಮೃಶೇದ್ವಾದೇಷು ತತ್ತ್ವಂ ಮುಧಾ
ತಸ್ಯಾತ್ಯಂತಿಕನಾಶ ಏವ ಭವಿತಾ ತತ್ತ್ವಂ ವಿಮುಕ್ತೇಃ ಸ್ವಯಂ .. 45..

..ಉತ್ತರಭಾಗಃ ..

..ಮಂಗಲಶ್ಲೋಕಃ ..

ಯಸ್ಮಿನ್ನೇವ ಭವೇತ್ ಸ್ಥಿತಂ ಜಗದಿದಂಯಸ್ಯೈವ ಸರ್ವಂ ಜಗತ್
ಯಸ್ಮಾತ್ಸರ್ವಮಿದಂ ಭವೇತ್ಸಮುದಿತಂಯಸ್ಮೈ ಸಮಸ್ತಂ ಭವೇತ್ .

ಯೇನೇದಂ ನಿಖಿಲಂ ಜಗತ್ ಸಮುದಿಯಾತ್ ಸರ್ವಂಯದೇವ ಸ್ವಯಂ
ಸತ್ಯಂ ಗುಪ್ತಧನಂ ತದೇವ ಹೃದಯೇ ತತ್ಸತ್ ಪರಂ ಧೀಮಹಿ .. 46..

..ಸತ್ಸಂಗಪ್ರಕರಣಂ ..

ಸತ್ಸಂಗಸ್ಯ ನಿಷೇವಣೇನ ಮನುಜೋ ನಿಸ್ಸಂಗತಾಂ ಪ್ರಾಪ್ನುಯಾತ್
ನಿಸ್ಸಂಗತ್ವವಶಾದಸಾವುತ ಮನೋಮೋಹೇನ ಮುಕ್ತೋ ಭವೇತ್ .

ನಿರ್ಮೋಹತ್ವಮುಪೈತಿ ಚೇದಥ ಪರೇ ಗತ್ವಾ ಲಯಂ ನಿಶ್ಚಲೇ
ಜೀವನ್ಮುಕ್ತಿಪದಂ ವ್ರಜೇದನುಪಮಂ ಸೇವಸ್ವ ತತ್ಸಂಗತಿಂ .. 47..

ಸಾಧ್ಯಂ ಯತ್ ಪರಮಂ ಪದಂ ಸುಖಮಯಂಮರ್ತ್ಯೈರ್ವಿಚಾರಾನ್ನಿಜಾತ್
ಸತ್ಸಂಗಾಭ್ಯಸನೋದಿತಾಚ್ಛಿತಧಿಯಾ ಹೃನ್ಮಜ್ಜನಾಪಾದನಾತ್ .

ಶಾಸ್ತ್ರಾರ್ಥಾಧಿಗಮೇನ ನೋ ಭವತಿ ತನ್ನೋ ಬೋಧಕೋಕ್ತಿಶ್ರುತೇಃ
ನೋ ಪುಣ್ಯೈರಪಿ ಕರ್ಮಭಿರ್ಬಹುವಿಧೈರನ್ಯೈಶ್ಚ ನೋ ಸಾಧನೈಃ .. 48..
ಸದ್ಭಿಸ್ಸಂಗತಿಮಾದರೇಣ ಮನುಜಃ ಸೇವೇತಯೋ ಭಾಗ್ಯವಾನ್
ಏತೈಃ ಕಿಂ ನಿಯಮೈರಮುಷ್ಯ ನಿಖಿಲೈರ್ನಿಃಶ್ರೇಯಸಪ್ರಾಪ್ತಯೇ .

ಶೀತೋ ದಕ್ಷಿಣಮಾರುತೋ ವಹತಿ ಚೇತ್ ಸಂತಾಪಶಾಂತಿ ದಿಶನ್
ಹಸ್ತೇನ ವ್ಯಜನಂ ವಿಧೃತ್ಯ ಭವಿತಾ ಕಿಂ ಬ್ರೂಹಿ ಕಾರ್ಯಂ ಪುನಃ .. 49..
ತಾಪಂ ಕೇವಲಮೇಕಮೇವ ಶಮಯೇನ್ನೄಣಾಂ ಹಿಮಾಂಶುಸ್ತಥಾ
ದೈನ್ಯಂ ಕಲ್ಪಕಪಾದಪೋ ದಿವಿಭವಃ ಪಾಪಂ ತಥಾ ಜಾಹ್ನವೀ .

ಸಾಧೂನಾಮವಲೋಕನಾತ್ ತ್ರಯಮಿದಂ ತಾಪಾದಿಕಂಯಾಸ್ಯತಿ
ನೋ ತೇಷಾಮುಪಮಾಸ್ತಿ ಕಾಪಿ ಸದೃಶೀ ಲೋಕತ್ರಯೇ ಕುತ್ರಚಿತ್ .. 50..

ತೀರ್ಥಾನ್ಯಂಬುಮಯಾನಿ ನೈವ ಮಹತಾಂ ತುಲ್ಯಾನಿ ತೇಷಾಂ ಕದಾ-
ಪ್ಯೇವಂ ದೈವತಮೂರ್ತಯೋಽಪ್ಯುಪಲಮೃನ್ಮಾತ್ರಾಶ್ಚ ಸಂಪೂಜಿತಾಃ .
ತೈರ್ಮರ್ತ್ಯೋಽಮಿತಕಾಲತೋ ವಿಮಲತಾಂ ಪ್ರಾಪ್ನೋತಿ ಭಕ್ತ್ಯಾ ಯುತಃ
ಸಾಧೂನಾಮವಲೋಕನೇನ ಮನುಜಃ ಸದ್ಯೋ ಭವೇನ್ನಿರ್ಮಲಃ .. 51..
..ಅದ್ವೈತಪ್ರಕರಣಂ ..

ಕೋ ದೇವಃ ಸಯಾದ್ಯೋ ಮನೋ ವೇತ್ತಿ ಸೋಽಯಂ
ಜಾನಾಮ್ಯೇತಜ್ಜೀವನಾಮಾಹಮೇವ .

ತಸ್ಮಾತ್ ಸ ತ್ವಂ;ವಕ್ತಿ ಸಾಕ್ಷಾಚ್ಛ್ರುತಿಶ್ಚಾ-
ಷ್ಯೇಕೋ ದೇವಃ ಸರ್ವಭೂತೇಷ್ವಪೀತಿ .. 52..

ಕಿಂ ಜ್ಯೋತಿಸ್ತವ ಭಾನುಮಾನಹನಿ ಮೇ ರಾತ್ರೌ ಪ್ರದೀಪಾದಿಕಂ
ಕಿಂ ಜ್ಯೋತಿಸ್ತದವೇಕ್ಷಣಾಯ ನಯನಂ ತಸ್ಯೇಕ್ಷಣೇ ಕಿಂ ಮನಃ .
ತಸ್ಯೇಕ್ಷಾ ವದ ಕೇನ ತತ್ ಸ್ವಯಮಹಂ ಪಶ್ಯಾಮಿ ತಜ್ಜ್ಯೋತಿಷಾಂ
ಜ್ಯೋತಿಸ್ತ್ವಂ ಭವಸಿ ಸ್ವಯಂ ವಿಭು ಪರಂ ಸತ್ಯಂ ತದೇವಾಸ್ಮ್ಯಹಂ .. 53..

ಹೃದಯಕುಹರಮಧ್ಯೇ ಕೇವಲಂ ಬ್ರಹ್ಮಮಾತ್ರಂ
ಹ್ಯಹಮಹಮಿತಿ ಸಾಕ್ಷಾದಾತ್ಮರೂಪೇಣ ಭಾತಿ .

ಹೃದಿ ವಿಶ ಮನಸಾ ಸ್ವಂ ಚಿನ್ವತಾ ಮಜ್ಜತಾ ವಾ
ಪವನಚಲನರೋಧಾದಾತ್ಮನಿಷ್ಠೋ ಭವ ತ್ವಂ .. 54..

ಅಮಲಾಪ್ಯಚಲಾಹಮಿತ್ಯಜಸ್ರಂ
ವಿಲಸಂತೀ ಹೃದಯಾಂಬುಜೇ ಚಿದೇವ .

ವಿತರೇತ್ ಪದವೀಂ ಸ್ವಯಂ ವಿಮುಕ್ತೇಃ
ಯದಿ ಜಹ್ಯಾನ್ಮನುಜೋ ವಪುಷ್ಯಹಂತಾಂ .. 55..

ದೇಹಂ ಮೃಣ್ಮಯವಜ್ಜಡಾತ್ಮಕಮಹಂಬುದ್ಧಿರ್ನ ತಸ್ಯಾಸ್ತತೋ
ನಾಹಂ ತತ್ತದಭಾವಸುಪ್ತಿಸಮಯೇ ಸಿದ್ಧಾತ್ಮಸದ್ಭಾವತಃ .
ಕೋಽಹಂಭಾವಯುತಃ ಕುತೋ ವರಧಿಯಾ ದೃಷ್ಟ್ವಾತ್ಮನಿಷ್ಠಾತ್ಮನಾಂ
ಸೋಽಹಂಸ್ಫೂರ್ತಿತಯಾರುಣಾಚಲಶಿವಃ ಪೂರ್ಣೋ ವಿಭಾತಿ ಸ್ವಯಂ .. 56..

ಲೇಭೇ ಜನಿಂಯಃ ಪರಮೇ ಸ್ವಮೂಲೇ
ವಿಚಾರ್ಯ ಕಸ್ಮಾದಹಮಿತ್ಯುದಾರಃ .
ಸ ಏವ ಜಾತಃ ಸ ಚ ನಿತ್ಯಜಾತೋ
ನವೋ ನವೋಽಯಂ ಸತತಂ ಮುನೀಂದ್ರಃ .. 57..
..ಸಾಧಕಾಚಾರಪ್ರಕರಣಂ ..

ಹಿಸ್ವಾಹಧಿಯಮತ್ರ ದೋಷನಿಲಯೇ ದೇಹೇ ಜಡೇಽನಾತ್ಮನಿ
ನಿತ್ಯಾನಂದಮಯಂ ಸ್ವತತ್ತ್ವಮಮಲಂ ಜಾನೀಹಿ ಸಚ್ಚಿನ್ಮಯಂ .

ಯೋಮರ್ತ್ಯೋ ವಪುಷಸ್ತು ಪೋಷಣರತೋ ಜ್ಞಾತುಂ ಸ್ವಮಿಚ್ಛತ್ಯಸೌ
ಗ್ರಾಹಂ ದಾರುಧಿಯಾ ಪ್ರಗೃಹ್ಯ ಸರಿತಂ ಪುಂಸಸ್ತಿತೀರ್ಷೋಸ್ಸಮಃ .. 58..
ಯೋ ದೇಹಾತ್ಮಮತಿಕ್ಷಯೋ ಭವತಿ ತದ್ದಾನಂ ಚಯಜ್ಞಸ್ತಪೋ
ಧರ್ಮಃ ಸತ್ಯವಚಃ ಪರೇಶಕರುಣಾಯೋಗೋಽಪಿ ಭಕ್ತಿಃ ಪರಾ .

ನ್ಯಾಸೋ ಮೌನಮಪಿ ಸ್ಥಿತಿಶ್ಚ ಸಹಜಾ ಕಾಮಾರ್ಥಮೋಕ್ಷಾ ಅಪಿ
ಶಾಂತಿರ್ದ್ಯೌಮೃತಿವರ್ಜಿತಂ ಚ ಮರಣಂ ಜ್ಞಾನಂ ಚ ಸತ್ಯಂ ಸ್ವಯಂ .. 59..

ಕಸ್ಯೈತಾನಿ ಕೃತಿರ್ವಿಭಕ್ತಿರಪಿ ಚಾಜ್ಞಾನಂ ವಿಯೋಗೋಽಪಿ ಚ
ಸಂತೀತ್ಯಾತ್ಮವಿಚಾರ ಏವ ಭವಿತಾ ಕರ್ಮಾದಿಯೋಗಕ್ರಮಾಃ .
ಯಸ್ಯಾಂ ನಾಸ್ತಿ ವಿಚಾರಕೋಽಹಮಿಧೋ ನ ಸ್ಯಾದಿದಂ ಚಾಷ್ಟಕಂ
ಸಾ ಸತ್ಯಾ ಸ್ಥಿತಿರಿತ್ಯವೇಹಿ ವಿಮಲಾ ಸ್ವಾತ್ಮಾನುಭೂತಿಃ ಶಿವಾ .. 60..

ಸ್ವಂ ಶಕ್ತ್ಯಾ ಪರಮಸ್ಯ ಚಾಲಿತಮವಿಜ್ಞಾಯೋದ್ಯತೋಯೋಽಖಿಲಾಃ
ಸಿದ್ಧೀಃ ಸಾಧಯಿತುಂ ಸ ಏವ ಮನುಜೋ ಯದ್ವತ್ ಸ ಪಂಗುರ್ನರಃ .
ಯೋಽವಾದೀದ್ಭವಿತಾ ಶ್ರಮೋ ಮಮ ಕಿಯಾನೇತಾನ್ ವಿಜೇತುಂ ರಿಪೂನ್
ಮಾಮುತ್ಥಾಪ್ಯ ನಿವೇಶಯೇರ್ಯದಿ ರಣೇ ತೇಷಾಂ ಪುರಸ್ತಾದಿತಿ .. 61..

ಯಾ ಶಾಂತಿರ್ಮನಸಃ ಸ್ವಯಂ ಭವತಿ ಸಾ ಮುಕ್ತಿರ್ಬುಧೈಃ ಕೀರ್ತಿತಾ
ಯಾ ಪಾರೈರ್ಮನಸೋಽಧಿಕೈರ್ಭವತಿಯಲ್ಲಾಭಸ್ತು ತಾಸ್ಸಿದ್ಧಯಃ .
ತಾ ಲಬ್ಧುಂ ಜಡಧೀರ್ಯತೇತ ಮನುಜೋ ಯಸ್ತೇನ ಲಭ್ಯಂ ಕಥಂ
ಸ್ಯಾನ್ಮುಕ್ತೇಸ್ಸುಖಮಂತಹೀನಮಮಲಂ ಚಿತ್ತೋಪಶಾಂತ್ಯಾತ್ಮಕಂ .. 62..

ಪರೇ ವಹತಿ ಭೂಭರಂ ಭರಮಿದಂ ಮೃಷಾಜೀವಕೋ

ವಹನ್ ಭವತಿ ಗೋಪುರೋದ್ವಹನಬಿಂಬತುಲ್ಯೋ ಹ್ಯಸೌ .

ಭರಂ ಶಿರಸಿ ಧಾರಯನ್ನತಿಭರಕ್ಷಮೇಣಾನಸಾ
ವ್ರಜನ್ ಭಜತಿ ಚೇದ್ವ್ಯಥಾಂ ಭವತಿ ತತ್ರ ಕೋ ದೋಷವಾನ್ .. 63..

..ಉಪಾಸನಾಪ್ರಕರಣಂ ..

ಉಪರಿ ಚ ಜಠರಾದುರಸೋ ಮಧ್ಯೇ ಬಹುವರ್ಣಕೇಷು ಷಟ್ಸ್ವೇಕಂ .

ಕುವಲಯಕಲಿಕಾಸದೃಶಂ ದಕ್ಷಿಣಭಾಗೇಽಙ್ಗುಲದ್ವಯೇ ಹೃದಯಂ .. 64..

ಆವೃತಮಸ್ತಿ ತದಾಸ್ಯಂ ವಿಯತಿ ತದಂತರ್ಭವತಿ ನಾಡ್ಯಶ್ಚ .
ತಮಸೋಽಪಿ ವಾಸನಾನಾಂ ಭವನಮಿದಂ ಪ್ರಾಣಚಿತ್ತದೀಪ್ತೀನಾಂ .. 65..

ಗುಹೇಶಾಖ್ಯೋಽಸೌಯೋ ನಿವಸತಿ ಗುಹಾಯಾಂ ಹೃದಿ ಪರಃ
ಸ ಏವಾಸ್ಮೀತ್ಯೇವಂ ಸತತಮನನಾತ್ ಸೋಽಹಮಿತಿ ಚೇತ್ .

ಮತಿಃ ಸ್ಥೈರ್ಯಂ ಗಚ್ಛೇದ್ವಪುರಹಮಿತಿ ಪ್ರತ್ಯಯ ಇವ
ತದಾಜ್ಞಾನಂ ನಶ್ಯೇತ್ ತಮ ಇವ ಪುರಸ್ತಾದ್ದಿನಮಣೇಃ .. 66..
ಮುಕುರೇ ಬಿಂಬಿತಮಿವಯಸ್ಯಾಂತಃ
ವಿಲಸತಿ ಬಹಿರಿವ ಜಗದಿದಮಖಿಲಂ .

ಸರ್ವೇಷಾಮಪಿ ಹೃದಯಾಖ್ಯಂ ತತ್
ಕಿಂ ನ್ವಿತಿ ಪೃಚ್ಛತಿ ರಾಮೇ ಭಗವಾನ್ .. 67..

ಆಹ ವಸಿಷ್ಠೋ ಹೃದಯ ದ್ವೇಧಾ
ಹೇಯಂ ಚಾದೇಯಮಿತಿ ಜ್ಞೇಯಂ?
ದೇಹಸ್ಯಾಂಗಂ ಪಲಮಯಮೇಕಂ
ಜೀರಜ್ಜಡಮಪಿ ಹೇಯಂ ಜ್ಞೇಯಂ .. 68..

ಅನ್ಯತ್ ಪ್ರಜ್ಞಾಮಯಮಾದೇಯಂ
ಹೃದಯಂ ಬಿಂಬಿತಮಖಿಲಂಯಸ್ಮಿನ್ .

ಬಹಿರಂತಸ್ತನ್ನ ಬಹಿರ್ನಾಂತಃ
ಸಂಪತ್ತೀನಾಂ ನಿಧಿರಖಿಲಸ್ಯ .. 69..
ತಸ್ಮಿನ್ ಮುಖ್ಯೇ ಹೃದಯೇ ನಿಷ್ಠಾಂ
ಗತವತಿ ಚೇತಸಿ ನೈಜವಿಚಾರಾತ್ .

ಭವತಿ ಸ್ವಯಮಪಿ ನಿರ್ಗಂಧಸ್ವಂ
ವಿರತಿರ್ವಾಯೋರಪಿ ಭವತೀತಿ .. 70..

ಸರ್ವೋಪಾಧಿವಿಮುಕ್ತಂ ಯಚ್ಛಿವಮನಿಶಂ ಚಿದಾತ್ಮಕಂ ಭಾತಿ .

ತತ್ ಸ್ವಯಮಹಮಿತ್ಯನಿಶಂ ಧ್ಯಾತ್ವಾ ನಿಖಿಲಾ ವ್ಯಪೋಹಯಾಸಕ್ತೀಃ .. 71..
ಸರ್ವಾಶ್ಚಾಪಿ ದಶಾ ವಿಚಾರ್ಯ ಪರಮಂಯಚ್ಛೇಷಿತಂ ಸತ್ಪದಂ
ತತ್ ಸಂಶ್ರಿತ್ಯ ಕುರುಷ್ವ ಕರ್ಮ ಭುವನೇ ಕಾಮೈರ್ಗೃಹೀತೋ ಯಥಾ .

ಭಾವಾನಾಂ ಸಮವೈಷಿ ತತ್ತ್ವಮಮೃತಂ ದೃಷ್ಟಿಂ ಸಮಾಲಂಬ್ಯ ತಾಂ
ಇಚ್ಛಾಪ್ರೇರಿತವತ್ ಪ್ರಶಾಂತಮನಸಾ ಲೋಕೇ ಕ್ರಿಯಾವಾನ್ ಭವ .. 72..

ಮಿಥ್ಯೋಲ್ಲಾಸಿತಹರ್ಷಭಾಗಚಲಧೀರ್ಮಿಥ್ಯಾಧೃತೋದ್ವೇಗವಾನ್
ಮಿಥ್ಯಾಗರ್ಹಣಸಂಭ್ರಮಃ ಕುರು ಮೃಷಾರಂಭಃ ಕ್ರಿಯಾ ಲೌಕಿಕೀಃ .
ಆಶಾಪಾಶಶತೈರ್ವಿಮುಕ್ತಹೃದಯಃ ಸರ್ವತ್ರ ಸಾಮ್ಯಂ ವಹನ್
ಲೋಕೇ ವೇಷಸಮಾನಕರ್ಮನಿರತಸ್ತಿಷ್ಠ ತ್ವಮಜ್ಞೋ ಯಥಾ .. 73..

..ಜೀವನ್ಮುಕ್ತಪ್ರಕರಣಂ ..

ಆತ್ಮಾನಂ ಸಮವೇತ್ಯ ನೈಜಯದವೀಮಾಸ್ಥಾಯ ಸಂವಿನ್ಮಯೀಂ
ಸಂತ್ಯಕ್ತಾಖಿಲವಾಸನೋಽಭಿರಮತೇಯಸ್ತನ್ಮಯತ್ವೇ ಸದಾ .

ತಂ ವೀರಂ ನಿಜತತ್ತ್ವಬೋಧಕುಲಿಶಂ ಸಂವಿತ್ಕೃಶಾನುಂ ತಥಾ
ಜಾನೀಯಾದುತ ಕಾಲಕಾಲಮಭವಂ ಮೃತ್ಯೋಶ್ಚ ಮೃತ್ಯುಂ ಸ್ವಯಂ 74..

ಗುಣಾಸ್ಸುಂದರತ್ವಾದಯೋಯಾಂತಿ ವೃದ್ಧಿಂ
ವಸಂತಸ್ಯಯೋಗಾದ್ಯಥಾ ಭೂರುಹಸ್ಯ .
ತಥಾ ದೃಷ್ಟತತ್ತ್ವಸ್ಯ ತೇಜೋ ಬಲಂ ಧೀಃ
ನಿಜಾನಂದತೃಪ್ತಸ್ಯ ವರ್ಧಂತ ಏವ .. 75..

ಶೃಣ್ವನ್ನೇವಯಥಾ ಕಥಾಂ ನ ಶೃಣುತೇ ದೂರಂ ಗತಶ್ಚೇತಸಾ
ಜ್ಞಾನೀ ತದ್ವದವಾಸನೇನ ಮನಸಾ ಕೃತ್ವಾಪ್ಯಕರ್ತಾ ಭವೇತ್ .

ಚೇತಶ್ಚೇದ್ಬಹುವಾಸನಂ ಬತ ನರಃ ಕರ್ತಾಸ್ತ್ಯಕುರ್ವನ್ನಪಿ
ದೇಹೇ ಸತ್ಯಚಲೇಽಪಿ ಪಶ್ಯ ಪತತಿ ಶ್ವಭ್ರೇ ಗಿರೇಃ ಸ್ವಪ್ನದೃಕ್ .. 76..

ಯಾನೇ ಸುಪ್ತಿಮಿತಸ್ಯ ಯಾನಗಮಯಂ ಸ್ಥಾನಂ ಚ ತಸ್ಯ ಕ್ವಚಿತ್
ತಸ್ಯೈವಾಶ್ವವಿಯೋಜನಂ ತ್ರಯಮಿದಂಯದ್ವದ್ಭವೇದೇಕಧಾ .

ಸುಪ್ತಿಂ ಜ್ಞಾನಮಯೀಂ ಗತಸ್ಯ ವಿದುಷೋ ಯಾನೇ ವಪುಷ್ಯೇಕಧಾ
ತದ್ವತ್ ಸ್ಯಾತ್ ತ್ರಿತಯಂ ಕ್ರಿಯಾಪಿ ವಪುಷೋ ನಿಷ್ಠಾಪಿ ನಿದ್ರಾಪಿ ಚ .. 77..

ಜಾಗ್ರತ್ಸ್ವಪ್ನಸುಷುಪ್ತಿಷು ಸ್ಥಿತಿಜುಷಾಂ ಯತ್ ತುರ್ಯಮಿತ್ಯುಚ್ಯತೇ
ಜಾಗ್ರತ್ಸುಪ್ತಿರಿತೀರಿತಂ ಸ್ವವಿದುಷಃ ಶಾಂತಂ ಪದಂ ಶಾಶ್ವತಂ .

ಸತ್ಯಂ ತದ್ಧಿ ಪದಂ ಮೃಷೇತರದಿದಂ ತ್ವಾಭಾಸಮಾತ್ರಂ ತ್ರಯಂ;
ತುರ್ಯಾತೀತಮತಸ್ತದೇವ ಮುನಯಃ ಶಂಸಂತಿ ಸಂವಿನ್ಮಯಂ .. 78..

ಕರ್ಮಾಗಾಮಿ ಚ ಸಂಚಿತಂ ಚ ವಿದುಷೋ ನಷ್ಟೇ ಭವೇತಾಂ ಧ್ರುವಂ,
ಪ್ರಾರಬ್ಧಂ ನ ತಥೇತ್ಯುದೀರಿತಮಿದಂ ಗ್ರಂಥೇಷು ಮಂದಾನ್ ಪ್ರತಿ .

ಪತ್ನ್ಯೇಕಾ ನ ಸುಮಂಗಲೀ ಪತಿಮೃತೌ ಬಹ್ವೀಷು ಯದ್ವದ್ಭವೇತ್
ತ್ರೇಧಾ ಕರ್ಮ ತಥಾ ವಿನಾಶಮಯತೇ ನಾಶಂ ಗತೇ ಕರ್ತರಿ .. 79..

..ಪರೋಕ್ಷಜ್ಞಾನಪ್ರಕರಣಂ ..

ಕುಟುಂಬಂ ಹ್ಯೇಕೈಕಂ ಭವತಿ ಸುತಭಾರ್ಯಾದಿಕಮಿಹ
ನೃಣಾಮಲ್ಪಜ್ಞಾನಾಂ;ಪಟುತರಧಿಯಾಂ ಕಿಂತು ವಿದುಷಾಂ .

ಕುಟುಂಬಾನಿ ಗ್ರಂಥಾ ಅಪಿ ಚ ಹೃದಿಯೋಗಸ್ಯ ನಿತರಾಂ
ಭವಂತಿ ಪ್ರತ್ಯೂಹಾ;ಭವತರಣಮೇಷಾಂ ವದ ಕಥಂ .. 80..

ಲಿಪಿಜ್ಞೋಽಹನ್ನಾಮಾ ಕುತ ಇತಿ ನಿಜಾನ್ವೇಷಣಧಿಯಾ
ಲಿಪಿಂ ಸ್ವಾಂ ನಿರ್ಮಾಷ್ಟುಂ ಲಿಪಿಮಧಿಗತೋಯೋ ನಯತತೇ .

ಲಿಪಿಜ್ಞಾನಾತ್ ಕಿಂ ವಾ ಫಲಮಧಿಗತಂ ತೇನ ಕಥಯ
ಸಮೋ ವಾಗ್ಯಂತ್ರೇಣಾರುಣಗಿರಿವಿಭೋಽನ್ಯೋ ಭವತಿ ಕಃ .. 81..
ಅಶಾಂತಸ್ಯ ಕ್ಲೇಶಾ ವಿದುಷ ಇಹಯೇ ಸಂತ್ಯವಿದುಷೋ
ನ ತೇ ಸಂತಿ; ಗ್ರಸ್ತೋ ನ ಸ ಮದಪಿಶಾಚೇನ ಭವತಿ .

ನ ವಾಕ್ ಚಿತ್ತಕ್ಲೇಶಂ ಭಜತಿ ಬಹುಮಾನಾರ್ಥಮಟನಂ
ನ ಕುರ್ಯಾನೈಕಸ್ಮಾದವಿತಮಿಹ ಜಾನೀಹಿ ತಮಿಮಂ .. 82..

ತೃಣತುಲಿತಾಖಿಲಜಗತಾಂ ಕರಕಲಿತಾಖಿಲನಿಗಮರಹಸ್ಯಾನಾಂ .

ಶ್ಲಾಘಾವಾರವಧೂಟೀಘಟದಾಸತ್ವಂ ಸುದುರ್ನಿರಸಂ .. 83..

ಸ್ವತೋ ಭವತಿ ಕಃ ಪರಃ? ಕಿಮಪಿ ಕೋಽಪಿ ಚೇತ್ಸ್ವಂ ಪ್ರತಿ
ವದೇದ್ಭವತಿ ತೇನ ಕಿಂ? ಗದಿತವತ್ ಸ್ವಯಂ ತದ್ಭವೇತ್ .

ಭಿದಾಮನಧಿಗಚ್ಛತಃ ಸ್ವ ಇತಿ ಚಾನ್ಯ ಇತ್ಯವ್ಯಯೇ
ಸ್ಥಿತಸ್ಯ ಸಹಜೇ ಪದೇ ಸ್ಥಿರತಯಾ ಪರಸ್ಮಿನ್ ಶಿವೇ .. 84..

ಧಿಯಾ ಕುರುಷ್ವ ಭಾವನಾಂ ಸತೋಽದ್ವಯಸ್ಯ ಸಂತತಂ
ಕ್ರಿಯಾದ್ವಯತ್ವಮಾಚರ ಕ್ವಚಿತ್ತು ಮೈವ ಸಂಸೃತೌ .

ಕುರುಷ್ವ ಭಾವನಾಮಿಮಾಂ ಧಿಯಾಖಿಲೇ ಚ ಪುತ್ರಕ
ಗುರೌ ತು ಭಾವನಾಮಿಮಾಂ ಕುರುಷ್ವ ಮೈವ ಕರ್ಹಿಚಿತ್ .. 85..

..ಸಿದ್ಧಾಂತಸಾರಪ್ರಕರಣಂ ..

ಸಿದ್ಧಾಂತೋಯೋ ಭವತಿ ಪರಮಃ ಸರ್ವವೇದಾಂತಸಾರೋ
ವಚ್ಮಿ ಸ್ಪಷ್ಟಂ ತಮಿಮಮಧುನಾ ತತ್ತ್ವತೋಽತ್ಯಂತಗೂಢಂ .

ಸತ್ಯಂ ತತ್ ಸ್ವೋ ಭವತಿ ನಿಧನಾಚ್ಚೇದಹನ್ನಾಮಕಸ್ಯ
ಶಿಷ್ಯೇತಾಸೌ ಚಿತಿಮಯತನುಃ ಸತ್ಯ ಆತ್ಮೈವ ವಿದ್ಧಿ .. 86..
..ಓಂ ನಮೋ ಭಗವತೇ ಶ್ರೀರಮಣಾಯ ..

.. ಶ್ರೀರಮಣಹೃದಯತಾತ್ಪರ್ಯಸಂಗ್ರಹಃ ..

ವಿಶ್ವಂ ದೃಗ್ದೃಶ್ಯಭಿನ್ನಂ ಸ್ಥಿತಿಲಯಜನನಾನ್ಯೇತಿ ಚಿತ್ತೇನ ಸಾಕಂ
ಸ್ವಪ್ನೇ ಜಾಗ್ರತ್ಯಪೀದಂ ಭವತಿ ಚ,ವಿಲಯಂ ಗಚ್ಛತೀದಂ ಸುಷುಪ್ತೌ .
ಏವಂ ವಿಶ್ವಂ ಸಮಸ್ತಂ ಭವತಿ ಹಿ ಮನಸೋ ವೃತ್ತಯೋ;ನಿತ್ಯಭಾನೇ

ಜಾತಂ ಲೀನಂ ಚಯಸ್ಮಿನ್ ಭವತಿ ಮನ ಇದಂ, ತತ್ ಸ್ವತತ್ತ್ವಂ ವಿಶೋಕಂ ..

ಅಜ್ಞಾತ್ವೈವಂ ಸ್ವತತ್ತ್ವಂ ವಪುರಹಮಿತಿ ಧೀಮೋಹಯೋಗಾತ್ ಪ್ರಪಂಚಂ
ಮತ್ವಾ ಸತ್ಯಂ ಚ,ಸೌಖ್ಯಂ ವಿಷಯಜಮಿತಿ ಚೋಪೈತಿ ಶೋಕಂ ಪ್ರಮತ್ತಃ .
ಹಿತ್ವೈತಚ್ಚೇನ್ನಿಮಜ್ಜೇದ್-ಹೃದಿ ವಿವಿದಿಷಯಾ ಸ್ವಾತ್ಮನಃ, ಶಾಂತಿಮೃಚ್ಛೇತ್
ಸತ್ಯೇ ಸ್ವಸ್ಮಿನ್ನಿತಿ ಶ್ರೀರಮಣಭಗವತಾ ದಿಷ್ಟಮಸ್ಮಿನ್ ಪ್ರಬಂಧೇ ..

..ಓಂ ನಮೋ ಭಗವತೇ ಶ್ರೀರಮಣಾಯ ..

